
Dit is’t tieënde Breuzelblad 

van ozze verein. Ondanks de 

recessie die – gelukkig – bow 

vuurbeij sjient te zieë, hant 

vier toch werrum ee groet 

aantal bedrieve en 

particuleere bereid gevonge oz 

te sjteune beij ’t make van dit 

bledje. 

 

Vier zage danke an al oz sponsore en hope 

  volgend joar ’t ierste jubileumnummer 

1x11 te kenne oetbringe. 

Prinses, Jeugdprins, Wespeldrager 2013 

 

 

 

 

 

 

 
 

 

   Prinses Chantal I            Vergulde Wespel 

      Chantal Nievelstein                                Henk Beckers 

  

           Jeugdprins Jelte I    

                      Jelte Lindeboom 

Van d’r president 
 

Vier zint al werrum tow an ‘t neuje carnavalsseizoen. 

In mieng functie als president gon ich al vuur de viefde kier d’r heerser 

of heerseres uver ’t Wespelleriek oetrope. 

 

Vuur gidderinne is dan ôch de vroag: Wea wead d’r neuje prins of 

prinses van de Wespelle? Noa de proclamatie zalle vier ’t wete. 

 

Vuur kanne diz joar teruuk kiekke op ee geweldig seizoen mit oz 

twieëde prinses van de Wespelle ’t Chantal ’t Ierste. 

Wat is ’t toch sjun wenste als elveroad zoeng sjtaatse prinses in die 

midde has. 

 

Umdat ’t afgelope joar ’t seizoen zoe kôt woar hant vier ’t erg druk 

gehad. Heij môt ich dan och ee compliment aan ’t Chantal geave, want 

’t hat ging minuut gemist. Ôch de twieë adjudantes –’t Christina en ’t 

Angelique – bedank ich vuur de gow begeleiding van oz prinses. 

 

Wieër dank ich de gemeensjap Brokkelze en alle sponsore vuur d’r 

sjteun noa de Wespelle tow en d’r geweldige inzet vuur d’r 

carnavalsoptocht. Speciale dank an d’r drukker van ‘t Breuzelbledje. 

Zonger al dea sjteun is ’t oetbrenge van ’t Breuzelblad nit meugelik. 

 

Op d’r 11e van d’r 11e va vurig joar sind vier in Brokkelze same mit oz 

carnavalsvrung van De Geete, de Pänkes, d’r Sjtee Uul en nit te 

vergeate de Koetsche Gruëskes ’t neuje seizoen gestart. Dat woeëd inne 

geslaagde aavank van ’t carnavalsseizoen. Went ’t zoe wier geet dan 

kunt ’t waal good. 

 

Ich wunsj uuch namens de Wespelle ee sjun carnavalsseizoen tow. 

 

 

André Dadziak 

President c.v. de Wespelle 

Mie Rimburg     

 

Mie Rimburg van Krang en Grens 

bis an de Ling 

Wat biste schmall en kling 

Op de voetbalwei ginne kampioen 

De Fanfare is ee vreemdelinge legioen 

Dur Zankverein is oud en gries 

Vur de kinger in ut durp gee ongerwies 

Mar in het frugjoar, wen alles steet in bluj 

En ut durpke oet ziet wie nuj 

Kumt de zomerzon met volle kracht 

Dan is woene in Rimburg ing pracht 

Och wen dur herfst zich lut ziehe 

Dinkste, wat wiltste noch miehe 

Hingt de karnaval wer in de loeet, 

Dan wut Brokkelze ins zoe groeet 

Kump ooit dea winkter dat ze mich legge 

in Rimburgse ead 

Da bedenk dat ich uuch en mie Rimburg 

nooit vergeat 

        JuJa 

Vuur de vrouwluuj 

Went inne maan zeat dat hea ee klusje deed, dan deed hea dat och. 

D’r is ging enkele reë um hem doa um de zes mond aa te herinnere…! 

 

 

10 dinger die woar sind 

  1. Du kans dieng oge nit wessje mit zeep 

  2. Du kans dieng hoare nit telle. 

  3. Du kans nit durch de naas oame wenste de tong oet stiks. 

  4. Du has juus punt dreij geprobeerd. 

  6. Wenste 3 geprobeerd has dan witste dat ’t waal geed en zoogste oet  

wie inne honk. 

  7. Noen laachste umdatste vuur d’r gek bis gehoade. 

  8. Doe has punt vief uvergeslaage 

  9. Doe has juus gecontroleerd of d’r inne nummer vief is. 

10. Deel dit mit dieng vrung um nog get plezeer te han! 

B. Reuzel 

Oet ’t dagbook van ee dom blondje (nit oet Brokkelze) 

 

Mondig 

Han de neuj sjaal teruukgebraat noa d’r winkel; ze woar te eng. 

Diensdig 

Bin erg sjtols op michzelf, han inne puzzel binne zes mond vedig 

gemakt. Op de does stong: 2-4 joar. 

Goonsdig 

Vief sjtônd op de roltrap vastgezeate. D’r Stroom woar oetgevalle! 

Donnestig 

Han mich gek gezocht noa d’r Heinz in de ketchupflesj. 

Vriedig 

Ich haat M&M’s, die krieste bow nit gesjeld. 

Samstig 

How mich beij onwear oetgesloate oet mienne cabrio. Dea is vol water 

gelope. ’t Daak woar ôpe. 

Zondig 

Koed 112 nit belle. … ‘t steet ging ‘elf-toets’ op dea sjtomme Handy. 

 

***** ***** ***** 

***** ***** ***** 

 

Cruise 

Inne Brokkelzer-jong (vreijgezel) how ing rees 

geboekt op ee groeët cruise-sjip. “Da motste 

dich evvel waal good vuurbereide”, zaat zienne 

vrunk. “Op e zoe sjip kanste tamelik zieëkrank 

weade en doa zint och duks gewillige 

vrouwluuj, doa moste dich besjerme”, vullet 

hea aa. 

 

Dus geet ozze vreijgezel noa de apotieëk: “Ich how geer 90 condooms”. 

Hea denkt dat hea beij ing rees va drissig daag an 90 stuk waal genog 

hat. D’r apotieëker git hem de 90 condooms en vroagt: “Angesj nog 

get?” “Joa, ich how ôch nog geer 90 tablette vuur wen ich mich nit ezoe 

lekker veul.” 

 

Noadat hea alles hat aafgerekend, fluustert d’r apotieëker hem tow: 

“Kanste mich zaage worum daste ’t e zoe duks dees went ‘t dich ummer 

sleat d’r va wead?” 

C. Amembert 

De prinses kiekt teruuk 
 

Aafgelope joar how ozze verein noa ruim 40 joar 

vuur de twieëde kier ing prinses. Tot verrassing van 

oz alleneuj woed Chantal Nievelstein oetgerope tot 

prinses Chantal I van de Wespelle. Ing verrassende 

keus, mar wen vier teruukkiekke och ing geweldig 

gow keus. ’t Woed onger zieng charmante regering 

ee geweldig seizoen mit bizonger veul sjpass en 

vreud. 

 

Zoewie vuur anger joare och mit ozze prinse gedoa hant, hant vuur oz 

aaftreënende prinses gevroagd noa de beleavenisse en ervaringe 

tijdens heur regeringsjoar. 

 

“Chantal, wie koam ’t daste prinses van de Wespelle bis gewoede?” 

“Ich han joare geleie d’r André, d’r president, al ins ee paar kier lotte 

wete dat ich waal geer ins prinses van de Wespelle zow weade.” 

 

“Howste dat verlange vreuger ôch al?” 

“Joa, dat koam denk ich umdat ich nooit jeugdprinsepaar of 

wienkuningin bin gewea en mie sjwester ’t Angelique dat waal alleneuj 

had gehad. Dat is prinses en wienkuningin gewea. Wie ich oad  genog 

woar um dat te weade, woed ’t nit mie georganiseerd. En doe how ich e 

zoe get van: wen ’t zow kenne dan zow ich waal geer prinses van 

Brokkelze wille weade. Ich han mich dus aagemeld umdat in mieng 

jeugd mienne dreum nit vervuld is, mar dea is dan noen oetgekoame.” 

“D’r president is mich kome vroage. Vuur stonge mit ee maan of veer in 

de kueke en ich zoog d’r André kome. Doe gong beij mich ee lempke 

brenne en ich daat: Oh, dea kunt mienne maan, d’r Ruud, vroage um 

prins te weade. Mar dea koam vuur mich…! 

Doe how ich e zoe get van: poeh…!!!” 

 

“Haste dich lang motte bedenke?” 

“Nee, egelik nit, mar ich han ôch nit meteen joa gezaat, want ich zoot ee 

bietje mit de kinger, d’r jungste is nog erg kling, doa moes opvank vuur 

geregeld weade. Mar ich han nit lang hoeve noadenke, ich han teage d’r 

Ruud gezaat: Egelik wil ich ‘t waal erg geer en binne ing weak han ich 

doe ôch towgezaat.” 

Kome twieë lilliputters d’r Eck binne. Zeat d’r inne: “Twieë klinge”.  

Doa op zeat d’r Pim, d’r wieëd: “Joa dat zien ich zelf ôch!!!, 

 mar wat wilt uur drinken? 

 

 

File 

Sjtong ich lets in de file, makt d’r keal in d’r waan never mich ’t vinster 

oape… 

Ik daat dat hea mich get wool vroage en maket och ’t vinster op. 

Zeat dea keal: “Enne.., haste och inne aafgerieëte.”   

 

***** ***** ***** 

 

Ich bin noe beij ‘t zangkoer  

Inne van mieng vrung vroaget mich of ich zin how om beij ’t koer te 

kome. Ik wool iersj wete wat dat precies inhool. 

“Ja jong,” zaat hea, “lekker beer drinke an de tap en get wietze vertelle. 

Ich vroaget ‘m wienieë vuur dan zowwe zinge. 

“Dat dont vuur op d’r heemweg,” zaat hea. 

“Haste heem alling mar mit d’r Ruud uverlaat, of haste och nog angere 

gevroagd?” 

“Mieng ouwesj han ich ingelicht, want ich moes de mam vroage um de 

kinger op te vange. Wier han ich egelik mit ginne druver gesproake. De 

familie han ich pas gans kôt van te vure vure besjeed gezaat.  

De reacties woare alleneuj erg positief.” 

 

“Ing vrouwevroag: Woa howste dat prachtige galakleed vandaan dat 

dich zo geweldig stong. Howste dat al meteen?” 

“Wie ich getrowd bin han ich, umdat ich egelik in ‘t wit wool goa al ins 

gekieëke vuur ee galakleed op internet. Dus ich woz al meteen woa ich 

moes goa kiekke. 

Dat woar gauw oetgekoze.” 

 

“Wat vongste wenste teruukkieks ’t allerleukste?” 

“Spontaan zaan ich dan: ’t Moment van opkoame vuur de proclamatie. 

Mar alle dinger en gebuurtenisse tijdens mie regeringsjoar hant mich erg 

good bevalle en ich han d’r zier van genoate. 

Mar dát moment, dat sprong d’r waal oet. Dat is dan toch ’t moment en 

d’r daag dat ’t bekend gemakt wead.” 

 

“Woarste erg nerveus en haste ’t bewust mitgemakt?” 

“Joa, ich han ’t waal bewust mitgemakt.“ 

 

“Woa stongste te wade?, in ’t café?” 

“Nee, heem, same mit de mam en ’t kink. 

D’r secretaris zow oz belle went vuur aaf koete kome. 

 

’t Allerleukste woar - dat zal ich ôch nooit vergeate - ich koam ’t café 

binne en d’r Jeffrey, d’r secretaris lupt vuur mich. D’r Mien Dassen   

sjteet in de wietsjaf, kiekt en zeat: ‘Woa is d’r prins dan?’. Wie dea in de 

gate how dat ich ’t zow weade woar hea gans oet ‘t huuske. 

 

Dat how dus ginne gedaat dat ’t ing prinses zow weade. Dat vuur ins 

durch de prinse hin zowwe zie en dan werrum ing prinses zowwe 

proclamere doa woare de luuj waal zieker van, mar dat dat moment dan 

noen doa zow zie, dat how ginne verwaad.” 

“Woar d’r och get watste minder leuk has gevonge, of vool ’t dich 

sjwoor went d’r mierdere activiteite achter ee woare.” 

“Nee, dat kan ich nit zage, mie adrenalinegehalte woar e zoe hoeëg dat 

ich alles geweldig vong. Zelfs noen wie ’t nuj seizoen begon op d’r elfde 

van d’r elfde en vier noa de receptie van de Pänkes in Abdissenbosch 

gonge how ich d’r werm veul zin in.” 

 

“Noe geet ’t op die aaftrene aa: zieste doa tegenop.” 

“Joa. Doe wits ’t is mar vuur ee joar. Doe denks an ’t moment van 

aaftreëne, daste alles mos inlievere. Mar went ’t dan aafgelope is, dan is 

’t leave werrum geweun, dan is ‘t good gewea. Dat is jammer, mar ’t is 

good. Ich kan terukkiekke op ee sjun joar.” 

 

”Kanste ’t gidderinne aaroane en zow Fenne, dieng dochter,’t later ôch 

ins mage weade.“ 

„Joa, beslist, en dat wilt ‘t ôch geer.” 

 

“Dus dem kenne vuur opgeave vuur ’t joar 

2028. Dan kanne vuur dat d’r president al zage. 

Wat vongste van dienne sjun verseerde 

prinsesseauto, woar dat echt ing verrassing?” 

“Dat woar ing ganse verrassing, dat how ich nit 

verwacht. Dat woar super geregeld. 

 

Ich moes egelik weg, maar mieng mam zaat doe 

mos heem blieve. Opins tuut-tuut-tuut… 

 

Ich daat dat is nit vuur oz. De mam zaat gank ins 

boete kiekke. En doa stjong ’t Christina mit d’r prachtig gestickerde auto 

mit mienne naam drôp. Dat woar echt super.” 

 

“Noen kan ich mich vuurstelle dat ‘t leave tijdens de carnavalsdaag op 

d’r kop sjteet’ 

“Joa, dat is waal ezoe, mar inne carnavalist woar ich toch ummer al.” 

 

“Is d’r nog get daste dienne opvolger of opvolgster zows wille 

mitgeave?“ 

Tege mienne opvolger zow ich wille zaage: geweun va giddere daag 

genete, en d’r vuur goa”, dat han ich ôch gedoa.” 

DiDa 

Hoebel en Knoebel teruuk 
 

Op goonsdig d’r 24e april 2013 sind d’r werrum twieë  sjildpadde op de 

Wormbruk geplaatsjt. Op goonsdig 19  juni sind die in ’t beijzie van de 

burgemeesters van Landgraaf en Übach-Palenberg, ee aantal 

gemeentefunctionarissen en veul persvertegenwoordigers mit enig 

ceremonieel in gebroek gesteld. Op dea daag loog de Wormbruk d’r 

nogal treurig beij en ‘Hoebel en Knoebel de Twieëde’ stonge bow tot an 

heun sjild in ’t onkroet. Ozze burgemeester hat noa de 

inhuldigingsceremonie beloafd dat hea same mit zienne Duutsje collega 

de bruk ins good ongerhengs zow numme zoedat die d’r dan werrum 

pico bello beij zow ligge. Donoa moeste de Brokkelzer ’t dan mar zelf in 

orde hoade. Vriedig 8 november woar ’t dan zoewied. Alwerrum veul 

pers op de bee en twieë burgemeesters die zich oet de noad hant gewirkt 

(…!!!) um de bruk onkroedvreij te kriege. 

Noa gedane arbeid is ’t good ruste. Mar wie noen wier? 

Ee aantal lede van d’r carnavalsverein wool ’t d’r nit beij lotte zitte, 

tenslotte howwe vier die deere ôch al ins geadopteerd. Dan motte vier ze 

ôch mar good verzörge. 

 

Al gauw wore d’r genog lede bereid zich 

besjikbaar te stelle um in de toekomst de bruk 

vreij te hoade van alle onkroed. D’r president 

woed gevroagd of ’t good woar went vier 

zowwe vuursjtelle de bruk te goa ongerhoade. 

Doa woar nieks op teage. Umdat vier dan toch 

bezig zint mit poetse en sjroebbe, numme vier 

naturlik ôch de Duutsje ziej mit. 

D’r burgemeester woed ingelicht. Ee gesprek 

mit d’r wethouder van openbare werke woed 

belaat en dea woar erg vroeë mit ’t prachtige 

initiatief. Dat spaart de geminte werrum geld en Brokkelze kan stols zieë 

op ing reen bruk. 

Binnekôt zal d’r wethouder same mit De Wespelle de overeenkomst 

officieel berkachtige. Ing foto zal weade gemakt en de pers ingelicht. 

De wandelaars, fietsers en anger luuj die de bruk passere kanne dan 

werrum richtig sjun foto’s make van diz monument. 

B. Rie 

***** ***** *****

Ee verhoalke oet Brokkelze 

 

 “Heij Joep,” zaan ich tege mienne buurmaan, 

“Wat is mit dienne kippesjtal los? Links isse 

sjun aagestrieëke en reads is alling mar ing 

groeëte vlek drop. Bliet dat zoe?” 

“Piet,” zeet d’r Joep, “dat zal mich egaal zieë, 

dat bliet ezoe! 

Moste huure, ich sjton gistere in d’r gaat en 

bin d’r kippestal an ´t verve. Mieng alte likt in 

’t vinster en kiekt tow. 

‘Links haste nog get uvergeslage’, zeet ze. 

- Ich verf links get beij. 

 

‘In de midde boave de duur felt och nog get’, zeet ze.  

- Ich verf in de midde boave de duur.  

‘Onger ‘t vinster moste och nog get doeë’, zeet ze.  

- Ich pinsel och nog get onger ‘t vinster.  

‘Dôch nit zoe veul in die splieëte’, zeet ze. ‘Verf is duur.’ 

- Ich striek mit inne druge pinsel alles oet de splieëte. 

’Woa die spiele a geneagelt sind moste veul drop doe.’ 

- Ich striek dik druver.  

‘Piensel ins e bietje glat an dea dikke balk’, zeet ze, ‘doa ziet ’t oet alsof 

de ratte da gekratst hant’.  

- Ich piensel ‘t glat uver d’r dikke balk.  

’An de ziekank moste och nog wat doeë, angesj reent ‘t doa durch en 

dan geet ’t rotte’. 

- Ich striek ôch nog get an de ziekank.  

‘En wenste noe de anger zie strieks’, zeet ze, ‘dan dôch nit ummer 

zoeveul verf an d’r pinsel, angejs drupelt dich alles op de ead’. 

 

Kiek Piet,” zeet d’r Joep: “dodurch kunt ‘t dat mienne kippesjtal links 

sjun gestrieke is en reads alling mar inne groete klieder drôp is. 

 

Dat is nemlich de plaatsj woa ich d’r verfpot tege de wank geknalt 

han…!!!” 

 

B. Reuzel 

Beij d’r dokter 

 

Joa, Joa, die oudjes van tegenwoordig, die sind ezoe beijdehand!   

Wenste beij d’r dokter in de wachtkamer kuns, dan vroagt de assistente 

ummer woavuur dat ste d’r dokter wils spreake. 

En dan mos doe dem in ’t beijzie van al die 

anger luuj die doa al zitte, vertelle wat dich felt. 

Duks is dat erg moeilijk en sjaams te dich um 

dat zoe mar eves te zage. 

D’r is nieks erger dan zoeng doktersassistente 

die wilt das doe ’t heur zees in ing vol 

wachtkamer. 

Ich weet dat de meeste onger oz dat al ins hant 

mitgemakt. Ich han dan och genoate van de 

maneer woa op inne ouwere miensj oet oz dörp 

dat hat aagepakt. 

Hea koam de pratschvolle wachtkamer binne en gong noa de assistente. 

Die zaat: “Goeiemörge… en wovuur wilt ier d’r dokter huuj sprake”. 

“Ich han get an mienne l*l”, zeat dea. 

De assistente reageert nogal koad: ”Meneer toch, zoe get zeat me toch 

nit in ing vol wachtkamer”.   

"Woarum dat nit? Uur vroaget mich toch wat ich how en dat han ich 

uuch verteld”, zaat hea. 

Woa op de assistente zaat: “Dat sjtimt mar ier bringt al die luuj in de 

wachtkamer in verleagenheed. Uur howt motte zage dat d’r get is mit 

uuch oere of zoeget.” 

D’r miensj loot ’t d’r nit beij zitte en zaat: “Uur zowt de patiënte ging 

vroage motte sjtelle in ing wachtkamer vol mit vreëme wen ’t antwoord 

ze in verleagenheed kan brengen”. 

Hea lopet noa boete, wadet ee paar minute en gong wer noa binne… 

De assistente begon ee bietje te gniffele en zaat “Joa?.. zaat ’t mar???” 

“Ich han last van mie oer”, zaat hea.  

De assistente knikket goodkurend, wetend dat hea heurre road how 

aagenoame. 

“En wat is ’t probleem mit uuch oer, meneer?” 

Ich kan nit mie droet pisse", zaat hea. 

In de wachtkamer loog gidderinne in inne deuk van ’t lache… 

 

E.M. Mentaler 

Ôp bezuk beij oz oudste lid Sjef Huntjens 
 

D’r Sjef Huntjens is gebore op 24 april 1928. 

Hea is noen dus bow 86 joar oad. Gebore is 

hea in Schin op Geul. Op 15 mäetz 1939 

koam hea mit zieng ouwesj noa Brokkelze. 

Dea datum wit hea nog ezoe genau umdat dat 

vreuger inne datum woar woa op in d’r 

boeresjtand de groeëte volksverhuizinge 

plaatsjvonge. Op de boerdereij in de 

Lingegraat had hea zie ganze leave hêl 

gewirkt same mit zie sjwester ’t Lenie. Noen 

genete ze same van heun pensioen. 

  

D’r Sjef is al 49 joar lid van de Wespelle. In 1964 is hea beij d’r verein 

gekoame. Hea  woar inne van oz ierste prinse en regeret als Sjef d’r 

Ierste. Dat woar in 1960. Gans get joare later kroog hea ôch de 

Vergulde Wespel (1991) en hea is Ierelid van ozze verein (1998). Ôch ’t 

Lenie had in 2012 de Vergulde Wespel mage ontvange. 

 

D’r Sjef is 40 joar lid gewea van d’r gezankverein Eendracht. Umdat 

hea ’t te druk how is hea doamit gestopt. Mar hea zingt nog ummer zie 

deuntje mit in ’t Gregoriaans koer in de mes op d’r zondigmörge. Hea is 

noen al 70 joar kirkzenger. 

Doavuur is hea och nog ins ing kier ongersjeije woede mit de 

draagspeld van d’r  St. Gregoriusverein. Ôch woar hea blooddonor, lid 

van de Bescherming Bevolking en lid en bestuurslid van d’r Boerebond 

afdeling Woabich. Ginne stilzitter dus. 

 

“Wie biste beij d’r carnavalsverein gekoame?” 

“Dat koam umdat ich prins bin gewea. D’r Piet Nickel en d’r Lei 

Kaesler hant mich gevroagd of ich prins zow wille weade. Dat woar via 

de KAJ (Katholieke Arbeiders Jongeren). 

 

Wat ich mich als prins nog kan herinnere woar dat d’r nog ginne optoch 

woed gehoade. Sjun woar ’t opkome in d’r zaal, woabeij d’r klumpkes 

woede oetgeworpe. Ich how ôch elf punte um vuur te leaze. D’r Sjeng 

Bastiaens woar aftreënend. 

***** ***** ***** 

 

 

 

 

 

 

 
 

 

 

 

 

 

 



 

 33 

Ich how ing mutsj gelind van d’r Jan Beelen, mar dat zoog d’r ee bietje 

erbermlich oet. Die passet nit richtig. Vuur howwe doe nog d’r 

vrundegroep ‘De Kluur’. Dat wore ee aantal echtpare, die regelmatig 

beijee koame um feste en verjoardige te viere.’t Wil Peters van de Kluur 

had mich doe ing nuj mutsj gemakt. 
 

Prins Sjef I tussje ‘De Kluur’ 

 

Tijdens d’r optoch han ich ôch joarelank d’r prinsewaan getrokke mit d’r 

traktor. Ôch nog de proclamatie mit geregeld; in die tied woar ich 

penningmeester. Dat han ich ee paar joar gedoa.  

Beij de proclamatie van d’r prins fungeerde ich als contactpersoon tussje 

de artieste en d’r president. 

In die aavanksjoare spielet de fanfare nog op de proclamatie. Naderhand 

moeste vuur vur anger moeziek zörge.  

Ing kier in de zestiger joare – ’t woar vlak vuur de carnaval – howwe  

vier nog ging moeziek gecontracteerd. Wenste dat nog nit ezoe duks 

gedoa has dan geet dat nit ezoe gemekkelik. Op e gegeve moment koam 

ich op Sjeveemet en doa trof ik inne dea zaat: ‘Doe mos ins noa 

Broensum goa, doa is inne accordeonverein, die hant ee paar maan die 

waal ins oet gont spiele.’ Doa hant vuur contact mit opgenoame. Op inne 

daag – ich woar nog an ’t wirke – bellet d’r Thei Eijgelshoven mich op, 

dea zoot doe in D’r Eck. ‘Kôm ins eraaf, heij sind ee paar maan die wille 

kome spiele. 

Vur môtte ins kiekke of vier doa mit vedig weade.’ Doe bin ich eraaf 

gegange han mit die luuj gekalt en – ich meen vuur viefhonged gölde –  

woole die waal spiele. 

Dat wore twieë maan, inne accordeonspieler en inne drummer. 

Mar dat geld woar nit ’t ergste, wat erger woar, die moete vuur heem 

hoale en teruuk bringe. Ich han die doe geholt in Oersbeak en ôch ‘s 

naats werrum noa heem gebraat. 

 
 

Prins Sjef I 
1960 
 

 

Wat ich sjun han vonge is dat dat joar d’r 

schlager ‘Hoempa Hoempa Te-te-re’ 

graat woar oetgekoame. En watste nit van 

zoeng ouw kealkes verwaad howts, d’r 

twieëde daag woare die d’r Hoempa-

Hoempa an ’t spiele. 

Oet Maastricht hant vuur nog ’t toen 

alombekende duo de Blenco’s gehad. Die 

sind zieker dreij kier heij gewea. In ’t 

archief môt nog ’t contract doa va te 

vinge zieë. 

 

In de tied dat ich penningmeester bin gewea howwe vier nit veul in kas. 

Ich han doe waal ins get geld vuurgesjoate went d’r nit genog  in kas 

zoot. Han dat och ummer sjun teruukgekriege. 

Penningmeester bin ich mar ee paar joar gewea, want ’t woar toch waal 

veul wirk en ’t wirke op de boerdereij moes ôch durch goa. 

’s Mörgens um vief oer op um ’t vieë te verzörge. 

Went vier get gonge viere, dan koamste duks um veer oer pas in ‘t bed 

en um vief  oer moeste werrum droet. Doa denke de meeste luuj nit beij 

noa. Ich han doe d’r Laurens Heijen zoewiet kriege dat hea de take va 

mich uvernoam. 

 

Vuur organiserete alling mar de carnaval en prinseproclamatie. Anger 

activiteite howwe vur nit. Vuur de zitsung gonge vier in ’t dörp langs de 

dure um keatjes te verkope. Die kostete inne gölde.  

Wie de ierste Vergulde Wespel is oetgeriekt zote de lede in ’t café van 

d’r Marinus Broeren beijee, mar ich moet nog van alles doeë. Doa bin 

ich doe dan och mar hoaf beijgewea. Dodurch weet ich doa och nit 

zoeveul mie va. De Vergulde Wespel is ing Geweldige traditie gewoede. 

Dat hult d’r verein op de bee. Doe zies noen ummer mieë beij anger  

vereine ôch ezoe get ontstoa.  
 

 

 

 

 
Same 

mit d’r 

Road 

va Elf 

 

 

 

 

 

 

 

 

 

Prinsewaans zint heij op de boerdereij ôch waal ins gemakt. Meestal 

vuur de kinger. Vuur de groete waans linnet de sjuur zich nit ezoe good, 

die woar nit hoeg genog. Inne waan make vuur d’r optocht, dat wead 

huuj nit mie gedoa, mar dat woar vreuger erg sjun. 

 

Op rees gonge vier vreuger nit. Wat waal woar; went vier mit elf maan 

gonge, dan woare d’r och elf dames beij. Dat hool dich op de bee, dat 

goof mieë sjtimmung en verbongeheed. De vrouwluuj woare d’r ummer 

beij. De saamhorigheed woar vreuger angesj. 

Noen hant de luuj veul mieë, en vuur de dames woar ’t doe ee uitje. 

 

Haste nog inne tip vuur d’r verein? 

“Nee, inne tip han ich nit, zoe wie ’t noen geet is ’t good, doa kan ich 

mich mit aafvinge. ’t Is noen ing anger tied maar ’t is zieker nit sleater 

woede. D’r mondig en ôch de proclamatie zind sjun. Ich ving dat d’r 

verein d’r good beijsjteet en ’t good deed.” 

HeBe 

Woadspielinge 

 

 D’r chirurg amputeerde inne erm en koam donoa mit de rekening. 

‘Aafzetter’, ropet d’r patiënt 

 D’r tandarts trok mit zie bee. 

 D’r gevangene loesterde geboeid noa d’r rechter. 

 D’r bloemist sjoot in de roes. 

 De carrière van d’r archeoloog loog in puin. 

 D’r chirurg noam de bee.  

 D’r exporteur veuret nieks oet. 

 Mieng vrouw woar gistere zoe koad op mich dat ze wiegerde eate 

te make, mar ich wadet reuig aaf tot ze koket va wusheed. 

 D’r gepoekelde begreep dat hea ’t ergste hinger d’r ruk how. 

 

***** ***** ***** 

Proclamatie Prinses Chantal I -- 2013 

Felicitere -- 2013 



 

 43 

D’r middig vuur en durch de kinger -- 2013 

D’r optocht trukt durch Brokkelze -- 2013 

Vergulde Wespel -- 2013 

***** ***** ***** 
Vuur ’t gericht 

 

D’r rechter tot 

d’r beklaagde: 

“Du has dienne 

baas mit inne 

hamer op d’r 

kop gehouwwe 

en wils mich in 

alle ernst wiesmake dat hea doa um 

gevroagd hat…“ 

 

„Joazieker! Absoluut! 

Dea zaat tege mich: ‘Wen ich ’t iezer 

oet ‘t vuur hoal en da mit mienne kop 

knik, sjleeste mit d’r hamer drop’.” 

Aafvalle 

 

Gistere vertelled mieng vrouw 

mich dat ze flot wool aafvalle. 

“Dan zow ich mich mar isjrieve 

vuur de miss Limburg 

verkeezinge,” han ich gezaat. 

“Wat is dat noen werrum vuur 

inne sjtomme kal,” kroog ich als 

antwoad, “dat sjleet werrum 

nurgens op.” 

“Oh jowaal, dat sjleet zieker 

urgens op”, han ich gezaat. 

 

“Doa vilste als ierste aaf!!!” 

Recept vuur de carnavalsdaag - Nijlpead in Burgunder 

 

’t Nijlpead good wesje en aafdruuge. 

In inne groeëte broadketel mit 2000 liter roeë Burgunder (of angere 

wien), twintig tot viefentwintig unnne, hongeddrissig moere of kroete en 

2000 gram kroetnagele 8 tot 10 daag kôke. 

Donoa oet de pan heave, in ing zeef lotte aafdruuppele en mit get 

peterselie opdussje. Servere mit gekokde erpel en ee frisj kröpke sla. 

Kenners roane als toetje aa: pompoenkompot mit ganse vruchte. 

Lot ‘t uuch sjmake!   

www.wespelle.nl 
Ummer aktueel, 

ummer get nujts 

van en uver de 

Wespelle 
 

 

 

 

Alles wat heij drin sjteet is woar, behalve dat wat nit woar is. 

